
Філасафізм у апошніх паэтычных зборніках Максіма Танка 

Класік беларускай літаратуры Максім Танк вядомы далёка па-за 
межамі нашай краіны усім, хто цікавіцца скарбамі паэзіі. Несумненна, сакрэт 
такога поспеху – у арыгінальных мастацкіх вобразах прыроды і ў 
спалучаным з гэтым глыбокім філасофскім роздумам. У яго вершах, як 
вядома, часам трапляецца і тэматыка, звязаная з уладнай ідэлогіяй, але ёй 
паэт не надаў такой увагі, як шмат якія іншыя паэты. Зразумела, што на 
творчасці класіка мела адбітак палітычная сітуацыя ў краіне. Існавала проста 
вымушаная паэзія, да якой ён далучыўся. Але асновай творчасці Максіма 
Танка і тады выглядала менавіта філасофская лірыка, дзе класік часта 
занураецца ў пытанні вечнага, навакольнага. Лірызм яго паэзіі перакрываў 
палітызаванасць некаторых радкоў. Цікавым, напрыклад, падаецца такі 
смелы вобраз, няўяўны ў паэзіі шмат якіх іншых прызнаных і друкаваных 
тагачасных творцаў:  

Хто на перадавую іх прынёс? 
Хто іх рукамі беражна звязаў, 
Сястра ці мо паранены Хрыстос, 
Сышоўшы з прыдарожнага крыжа? [1, с. 42] 

Сапраўды, вобраз параненага, а значыць скрываўленага Ісуса – не 
канон марксісцкай ідэалогіі, але, хутчэй, схільнасць вальнадумцы як 
сапраўднага паэта. 

У апошнія гады жыцця, у 1990-я, выйшла колькі паэтычных кніг 
Максіма Танка. Перш за ўсё гэта выданне “Выбранае: вершы” (Мінск, 1993), 
а таксама зборнікі “Мой каўчэг” (1994) і “Errata” (1996). У іх назіраецца 
паглыбленне філасофскага зместу вершаў, але не адыход ад пытанняў, 
паблем, якія звязаны з нашым сучасным жыццём. Назвы кніг гавораць самі за 
сябе. Гэта зварот да вобразаў і духоўнай крыніцы антычнасці, Святога 
пісання… Цяпер ён раскрывае іх з іншых палітычных пазіцый. Гэта погляд 
на жыццё штодзённае праз прызму разумнага, вечнага. Індывідуальны 
мастацкі стыль паэзіі Максіма Танка застаецца нязменным. 

Вядома, што нягледзячы на сваё становішча ў грамадстве, сувязь з 
кампартыяй, Максім Танк яшчэ ў савецкія часы меў свой незалежны погляд. 
Ён падтрымліваў сувязі з Н. Арсенневай, Л. Геніюш, М. Забэйдам-Суміцкім, 
некаторымі іншымі дзеячамі, якіх вінавацілі ў здрадзе радзіме, некаторым з 
іх нават дапамагаў. Напрыклад, пры яго чыне быў выдадзены першы савецкі 
зборнік вершаў Л. Геніюш “Невадам з Нёмана” (1967). Стваралася ўражанне, 
што яму даравалася тое, што не выбачалася іншым. І не дзіўна, што з 
надыходам новага перыяду ў жыцці Беларусі ў канцы 1980-х гг. Максім Танк 

сустракае працэс дэмакратызацыі як належнае, натуральнае. З'яўляецца 
магчымасць для раскрыцця ў паэтычнай творчасці такіх тэм, пра якія раней 
нельга было нават марыць. Прыкладам таму – верш “Курапаты” (1989), 
змешчаны ў кнізе “Мой каўчэг”. У ім перш падаецца эпіграф – прымаўка, 
мудрасць народнай філасофіі: “Мёртвыя раскрываюць вочы жывым”. І як 
характэрнае для “перабудоўчай” пары гучаць такія радкі: 

Мо не знаеш імён 
Але знай: ноч і дзень 
Тут расстрэльвалі каты 
Нявінных людзей. 
 
Тут растрэльвалі 
І дзяцей, і быцькоў, 
Нашу праўду, 
Братэрскую дружбу, любоў… [3, с. 9] 

Тэма палітычных рэпрэсій 1930-х гадоў раскрываецца, напрыклад, і ў 
вершы “Рэабілітацыя”. 

У паэтычным творы “Гутарка з унучкай” (1989) гучыць вобразнае 
пераасэнсаванне таго трагізму, што прынеслі сусветныя катаклізмы, такія як 
вайна. І гэта застаецца актуальным у наш час. Сам верш паводле сваёй 
задумы нават пераклікаецца з паэтычным творам вядомага расійскага паэта 
І. Севяраніна “Цікаўнасць Эклерэзіты”, дзе таксама гучыць тэма падобнай 
паводле тэматыкі гутаркі, толькі – маці з дачкой.  

У абодвух выпадках паказваецца, як дзіцё, якое не павінна спазнаваць 
жахаў жыцця, само праз сваю цікавасць задае такія пытанні, на якія адказаць 
складана. Але маці, дзядуля спрабуюць патлумачыць непажаданую для 
дзіцячай псіхікі праўду, якая разыходзіцца з звыклымі для малечага ўзросту 
казкамі: 

– Дзядуля, 
Ад чаго пасівела зямля? 
– Ад сіверу, 
Унучанька, 
Ад сіверу. 
Але ты яшчэ ўбачыш 
Яе зялёнай. 
 
– Ад чаго пасівела  
Неба? 

– Ад асенніх аблокаў, 
Унучанька. 
Але ты яшчэ ўбачыш  
Яго ты пагодным [2, с. 16].  

Тут яшчэ выяўляецца нязгубнае, што мае сваё ўзнаўленне. Але вось 
далей гучыць філасофскае проціпастаўленне: 

– А ад чаго пасівела  
Твая галава? 
 
– Знаць, ад папялішчаў 
Ваенных, унучанька. 
Ад папялішчаў [2, с. 16]. 

Адной з трагічных тэм паэзіі Максіма Танка ёсць праблема экалогіі, 
выжывання беларускай нацыі. Адзін з яго вершаў мае менавіта назоў 
“Экалогія” (зб. “Мой каўчэг”). Іншы верш “Тут Беларусь была” з таго ж 
зборніка прасякнуты глыбокім песімізмам ў бачанні рэальнасці і будучыні 
нашай краіны. Вельмі змрочнае асэнсаванне даецца ў іншым творы – “З 
новага апакаліпсіса” (зб. “Errata”). Паэт паказвае вобраз пакінутай хаты: 

Смяротны яе подых чуецца 
У чалесніку печы счарнелай, 
У гушкалцы-люльцы дзіцячай,  
Што стала апошняй пасцеляй… [3, с. 33] 

Так паэт разумее асабліва згубны характар апісанай трагедыі 
Чарнобыля для будучыні Беларусі. Яна, на думку паэта, зазнала ў сваёй 
гісторыі столькі няшчасця, колькі дастаткова, каб даць і такое вобразнае 
раскрыццё сутнасці: 

Цябе параўноўвалі 
З лістам кляновым,  
З шыпшынавай кветкай 
Агнёва-барвовай, 
А мне ты здаешся 
Ад ран агнявых 
Гарачым – усплескам 
Ахвярнай крыві [2, с. 153]. 

У свой час Уладзімір Дубоўка вобразна назваў Беларусь шыпшынай. 
Рознымі паэтамі ствараліся іншыя вобразы нашай зямлі. Максім Танк жа 
сказаў гэта праз шмат гадоў, нібы падсумоўваючы сказанае ўжо ў кантэксце 
свайго часу з уздыханнем па тым, што нельга паправіць. 

Хлуслівасць, нежыццёвасць, але казачную прывабнасць бачыць паэт у 
ўтапічным разуменні будучыні, спробе стварыць ледзь не рай на зямлі, да 
чаго імкнуліся, напрыклад, камуністы. У вершы “Аб неўміручай казцы” 
ствараецца алегорыя менавіта на такое “ружовае” ўяўленне: 

Якімі пераканаўчымі былі 
Довады прарокаў, 
Астролагаў, 
Шаманаў 
Аб існаванні 
Казачнай Краіны Сонца! [2, с. 131] 

Максім Танк праз вобразнасць паэзіі выяўляе сутнасць адзіноты 
чалавека. У вершы “Бабка і кот” паўстае вобраз адзінокай вясковай бабулі, 
адной з мноства старых жанчын, якія засталіся як нешматлікія жыхары вёсак, 
пакінутыя маладымі сваякамі, што з'ехалі ў горад. Паэт гэтага наўпрост не 
гаворыць, але такое разуменне само ўзнікае пры пры прачытанні верша. 

У зборніку “Errata” мы бачым выкарыстанне паэтам японскага верша 
хоку, які на той час – у канцы 1980-х – пачатку 1990-х гг. стаў пашырацца ў 
беларускай пазіі. Само хоку не проста мае захоўваць метрычную асаблівасць, 
але і павінна змяшчаць у сабе глыбокі філасофскі сэнс. І гэтыя вершы 
арганічна спалучыліся з паэтычным мысленнем класіка. 

У аналізаваных тут вершах Максім Танк пазнаецца ў праўнанні з 
ранейшай паэзіяй па сваёй манеры напісання. У трагічным успрыманні 
жыцця – гэта ўжо іншы паэт, пераважна трагік, песіміст. Разам з тым, ён 
уздымаецца над свецкай мітуснёй і спыняецца на сутнасці рэчаў, 
прыслухоўваецца да голасу прыроды, спрабуе разгледзець на першы погляд 
нябачнае, але і не застаецца абсалютна адрынуты ад навакольнага. Перш за 
ўсё паэт бярэ за аснову праўду для выкладзенай у паэзіі праблематыкі. 
Адпаведна і адзін з яго вершаў называецца менавіта “Праўда”: 

Які цяжкі тапор у лесаруба! 
Ды за яго цяжэйшы плуг аратага. 
А за яго – рыдлёўка далакопа. 
А за яе – цяжэй сляза дзіцяці, 
А за яе – хіба пустая лыжка. 
І найцяжэйшая за ўсё на свеце – 
Праўда [3, с. 30]. 

Слова Танк у псеўданіме ўжо не з'яўлялася характэрным для філасофіі 
творчасці класіка апошняга перыяду, які можна вызначыць прыблізна 1989 – 
1995 гг. Зборнікі “Мой Каўчэг” і “Еrrata” сталіся такім паваротным крокам. У 

апошнім з іх – адчуванне паэтам хуткага ўласнага скону, імкненне паспець 
выказацца, выспавядацца, перагледзець некаторыя моманты. 

Такім чынам, як можна заўважыць, Максім Танк у канцы свайго жыцця 
прыходзіць да расчаравання ў рэальнасці. Разам з тым, ён непакоіцца за 
будучыню сваёй нацыі, яе культуры, духоўнасці. Гэта трывога наогул за лёс 
усёй зямлі, і таму праблематака выказаная паэтам-філосафам выглядае як не 
толькі лакальная, але й агульначалавечая. Гэта адначасова і песімістычны 
прагноз, і зварот да нашчадкаў зрабіць усё магчымае, каб захаваць тое 
лепшае , што было створана цягам стагоддзяў. 

Максім Танк пісаў, верачы, што паэзія ў гэты складаны час яшчэ 
камусьці патрэбная, і праз яе, несмяротную і невычэрпную крыніцу, 
адбывалася і адбываецца сур'ёзная і трывожная гутарка паэта з сучаснікамі і 
нашчадкамі. 

